
Luís Pérez: "estamos preparados
para facer unha Ribeira en grande"

Ribeira merece máis, merece un goberno con ideas
claras e capacitado para resolver as necesidades do día a
día dos veciños e veciñas. Estamos recibindo moi boas
valoracións tanto do equipo que conformamos como do
traballo que facemos, por iso sabemos que o 28 de maio
o BNG vai dar a sorpresa cuns grandes resultados. Moita
xente está vendo en nós a alternativa que Ribeira precisa
e imos ofrecerlle un proxecto gañador, capaz de
desenvolver todas as potencialidades da localidade.

No seguinte mandato non haberá maiorías absolutas, e
iso é bo, porque obrigará a dialogar e consensuar todos
os asuntos importantes. “Imos traballar para liderar a
alternativa de goberno porque é hora cambiar as políticas
de cemento, de sobrecustos millonarios nas obras
públicas, a falta de mantemento ou a discriminación das
parroquias”.

Luís Pérez puxo en valor o traballo do BNG, afirmando
que “se desde a oposición conseguimos impulsar a
creación dunha residencia pública nas Saíñas, a creación
dun bono para apoiar o comercio e ás familias ou
estivemos coa veciñanza na defensa da sanidade, da
educación ou do transporte público, imaxinemos todo o
que imos poder facer desde o goberno”.

O BNG presenta un equipo capacitado para resolver as necesidades do día a día

Candidatura experimentada e gañadora
O futuro goberno estará liderado por Luís Pérez, técnico
na Administración Local e concelleiro con máis de 10
anos de experiencia. Séguélle Cruz Rivadulla (concelleira,
profesora xubilada e voluntaria en Servizos Sociais), Veva
Betanzos (autónoma, asesora de empresas), Antía
Alberte (graduada en Ciencias Ambientais, máster en
prevención de riscos laborais e ilustradora), Xabier Vidal
(diplomado en Relacións Laborais e contable), José
Sanmiguel (profesional sanitario e directivo dunha Anpa),
Rafael Pazos (traballador de Portos de Galiza), Carmen
Lampón (mestra), Isabel Sampedro (traballadora da
conserva), Áurea Santiago (autónoma comerciante),
Alexandre Ríos (xefe de máquinas).

Completan a candidatura Teresa Prol, Xana Ledo, Carlos
Lixó, Iria Casais, Silvia Varela, Ezequiel Millet, Xosé A.
Parada, Rosana Pérez, Marta Varela e Xosé A. Vázquez
Cobas.

Como suplentes acompáñannos Damián Martínez,
Domingo Casais, Daniel Couto, Elvira Branco, Dores Vidal,
Jorge Pérez, Francisco Martínez, Vicente Paz, Vanesa
Casais e Fátima El Gargari.



Por que se presenta ás eleccións?
Teño a certeza de que se poden facer as cousas doutro
xeito. Malia que Ribeira ten moitas potencialidades,
observamos como o noso concello retrocede a pasos
axigantados. Como veciño, dóeme que se dilapiden
millóns de euros en obras como o auditorio,
hipotecando as arcas e o futuro de Ribeira. Mentres,
outras infraestruturas públicas están abandonadas. 
 Preséntome porque quero devolverlle á xente o orgullo
de ser ribeirense.

Está o BNG preparado para gobernar?
Sen dúbida. Temos un proxecto claro e un equipo
extraordinario de persoas capaz de aproveitar as
fortalezas desta vila. As propostas do BNG son tan
solventes que moitas delas son apoiadas por maioría,
aínda que o goberno as incumpra. Por exemplo, a
proposta de municipalizar o aparcadoiro do Centenario
con tarifas reducidas, a creación dos estacionamentos
disuasorios, a proposta alternativa da circunvalación
para aliviar o tráfico urbano sen prexudicar á
veciñanza, os bonos comercio, a nova biblioteca, a
residencia das Saíñas, etc.

Como afecta a falta de orzamentos en Ribeira?
É incuestionable que isto empeora a situación previa
de parálise á que Ruiz nos ten sometido. Non se pode
presentar o orzamento de 2022 a uns días de rematar o
propio ano 2022. Preocúpame enormemente esta
situación, por iso ao día seguinte do pleno de
orzamentos chamei a Manuel Ruiz, para amosarlle a
predisposición do BNG para chegar a acordos que
permitiran desbloquear asuntos vitais. Faleille da
mellora do servizo de axuda no fogar, das subvencións
a entidades culturais e deportivas, da actualización
retributiva do persoal público e doutras moitas
cuestións. Lamentablemente, negouse a negociar.
Merecemos un alcalde que estea á altura, que actúe
responsablemente.

Cal é a prioridade de Ribeira?
En primeiro lugar, precisamos un goberno con sentido
común. Explícome, o que nunca debería ter feito un
goberno é perder máis de 30 anos sen crear chan
industrial. É paradigmático que mentres se constrúe un
novo auditorio que multiplica por dous o seu prezo
inicial, empresas como Cerqueira marchan de Ribeira
por non termos espazo dispoñible. 
Ribeira non pode permitirse máis anos perdendo
postos de traballo. Eu, como alcalde, terei como
prioridade o uso racional dos cartos e que Ribeira
medre.

Cal é o eixo do programa electoral do BNG?
Poñer ás persoas no centro. Presentámonos a estas
eleccións coñecendo con profundidade as necesidades que
ten cada lugar, cada recuncho do noso concello. Por iso
centraremos a nosa actuación na mellora do mantemento
das infraestruturas e equipamentos públicos. Así mesmo,
poremos fin á situación de abandono das parroquias. 
Faremos unha Ribeira máis verde, que evite o cemento e o
ridículo das palmeiras e da herba de plástico. Construiremos
unha Ribeira fermosa, máis habitable e humana, cun
urbanismo de calidade, como xa fixemos en Pontevedra,
Carballo ou Allariz.
E, por suposto, darémoslle vida ás nosas rúas, cun amplo
programa de actividades deportivas, culturais e de lecer. E
poño un exemplo: fronte ás rúas baleiras do último entroido,
nós faremos desta festividade un referente galego. 

Que fai ao BNG distinto?
A garantía da nosa palabra. Nós, nunca lle fallamos á
veciñanza e así o demostramos ao longo do tempo. Outros,
defenden as siglas por riba de todo, aínda que iso implicara
recortes na Sanidade e na Educación.
Ese mesmo compromiso que temos cos e coas ribeirenses,
asumirémolo tamén coa posta en marcha dos primeiros
orzamentos participativos, nos que a cidadanía escollerá o
destino dos fondos públicos da súa parroquia. En definitiva,
a relación entre goberno e veciñanza será de igual a igual,
sen paternalismos.

"Imos facer que vos sintades
orgullosos e orgullosas de
ter confiado en nós"

ENTREVISTA A LUÍS PÉREZ BARRAL, PORTAVOZ E CANDIDATO DO BNG



Ao longo deste mandato presentamos iniciativas
parlamentarias, recollemos sinaturas e colaboramos cos
movementos sociais en defensa de servizos públicos
como a Sanidade. Grazas ao traballo feito en colaboración
coa veciñanza logramos evitar o peche do centro médico
de Palmeira e seguimos mantendo a reivindicación de
máis dotación de persoal médico para Corrubedo e Ribeira. 

Así mesmo denunciamos os recortes de profesorado nos
institutos e colexios públicos. Tampouco pararemos ata
que se solucionen os problemas do transporte público
provocados polos gobernos do Partido Popular.

Defensa da Sanidade, Educación e do Transporte público

Implementaremos o modelo BNG de calidade urbanística 
 onde prime a accesibilidade universal, as árbores en rúas e
prazas, a boa iluminación e o deseño de espazos de
socialización.
Con respecto á auga e ao saneamento comprometémonos
a aplicar unha rebaixa no recibo do saneamento, revertendo
o tarifazo establecido polo PP. Por suposto, camiñaremos
na municipalización da xestión do ciclo integral da auga
para mellorar o seu servizo. No relativo ao lixo,
fomentaremos a compostaxe e a recollida selectiva.

Ribeira verde e sostible

No BNG incrementaremos a participación veciñal nos
proxectos que se desenvolvan nas parroquias. O noso
obxectivo é deixar atrás as actuacións unilaterais, facendo
que todas as actuacións sexan amplamente respaldadas.
A grande aposta que faremos desde o goberno local será
priorizar o mantemento e aumentar as rozas maila limpeza
de espazos públicos.
Tamén pularemos por achegar servizos básicos como o
saneamento, garantir o servizo de agua potable ou a
conexión a internet de calidade.

As parroquias no centro

Fomos a forza que máis propostas en positivo ten
presentado para Ribeira, algo que contrasta coa falta de
rumbo dun goberno instalado nos anuncios
propagandísticos baleiros de contido. 
Desde o goberno reforzaremos os Servizos Sociais para
garantir a atención á dependencia e ás persoas maiores.
Promoveremos servizos de conciliación facilitando a
compatibilidade da vida persoal, laboral e familiar.
Como goberno comprometido coa diversidade,
desenvolveremos políticas que camiñen cara a unha
sociedade máis igualitaria, inclusiva e diversa.

Un BNG propositivo Imaxe: Luís Pérez, Cruz Rivadulla e Carmen Lampón apoiando á veciñanza de
Aguiño que pedía consensuar a actuación feita na rúa Castelao

Imaxe: Luís Pérez, Cruz Rivadulla, Rosana Pérez e outros membros do BNG
apoiando á veciñanza de Corrubedo en defensa da Sanidade pública

Imaxe: Francisco, Silvia, Cruz, Luís, Teresa e Xabier presentando a campaña
de promoción do comercio local

Proposta do BNG para reverdecer Ribeira

"Unha nova Galiza, concello a concello" é o lema do BNG
para a precampaña das Municipais do vindeiro mes de
maio.
Exacto, si. A política municipal do BNG, o noso modelo de
política local nos concellos, é un exemplo de éxito, de bo
traballo, de transformación e de cambio alí onde temos
capacidade de gobernar. Temos un proxecto nacional, de
desenvolvemento e mellora de Galiza, que tamén se
constrúe concello a concello, desde o local, cunha idea
clara de política que poña en valor os recursos e potencial
do noso país. Nos servizos sociais, na cultura, no modelo
de urbanismo, no desenvolvemento económico dos
concellos, na atención e proximidade cos veciños e
veciñas, o BNG somos a referencia en positivo.

Ten manifestado nalgunha ocasión que estas municipais
son unha oportunidade para o BNG.
Estou convencida de que imos dar un gran salto adiante.
Danse as condicións para que sexa así e imos
preparar as mellores candidaturas municipais da nosa
historia. Temos que ser ambiciosas e facer das
candidaturas do BNG un espazo amplo, con vontade de
integrar persoas que queren coma nós o mellor para os
nosos concellos. Hoxe en Galiza somos a referencia clara
do cambio político, o BNG é unha forza política á alza,
cunha valoración e apoio moi alto e temos que trasladar
tamén isto aos concellos, con confianza en nós. É vital
facer medrar o nacionalismo desde a base, concello a
concello, e facelo incorporando, sumando, sendo en cada
localidade a forza do cambio a mellor. Das eleccións
municipais de maio teñen que saír máis concelleiros e
concelleiras e máis gobernos BNG.

O contexto económico en que se van dar municipais é
incerto. Como valora a situación?
Realizamos, nos pasados meses, unha campaña
informativa e mobilizadora moi importante, que culminou
cunha manifestación nacional en Compostela o pasado
18 de decembro. O BNG está do lado das maiorías sociais,
somos leais a elas e ao noso país, e estamos traballando
intensamente en dúas liñas. Por un lado, na denuncia da
estafa que supón esta crise de prezos, que fai que os
ricos e as multinacionais se forren aínda máis a conta da
sociedade.

Por outra, na presentación das nosas alternativas, como forza
seria e responsábel que somos. Hai propostas viábeis e
rigorosas para facer fronte aos efectos da crise na vivenda, na
cesta da compra, na enerxía e carburantes, nas hipotecas, nas
pensións.

Tamén a dinámica política está vivindo un momento convulso,
a nivel galego e de Estado.
A dereita non aceptou nunca, nin acepta hoxe, que a xente a
poña na oposición. En Galiza, onde goberna, está dos nervios
porque as enquisas sinalan que o BNG medra e que nas
vindeiras Galegas o cambio político é posíbel e que Galiza pode
ter unha presidenta nacionalista. Por iso os ataques ao BNG ou
o control e manipulación da TVG e da Radio Galega, que van a
máis cada día. No Estado vimos caer a máscara do uso político
da xustiza por parte dos grandes partidos. A democracia
española é de moi pouca calidade, a dereita aínda busca
achicala máis e ao PSOE e Podemos, no goberno do Estado,
estalles a faltar valentía para facer políticas de verdade
transformadoras. Só erguen a voz cando os ataques lles tocan a
eles, mais no plano económico ou no do recoñecemento da
realidade plurinacional seguen a xogar no marco da dereita.
Para Galiza o fundamental é unha cousa: termos voz propia e
facernos valer. Necesitamos ter máis forza en Madrid e máis
capacidade de defender alí os nosos intereses.

"A política municipal do BNG
é referencia de prestixio, de
transformación e de traballo
ben feito"

ENTREVISTA A ANA PONTÓN, PORTAVOZ NACIONAL DO BNG


